
Vijeće za implementaciju mira
i bh organi zajednički rade
na ekonomskoj reformi
Bosanskohercegovački organi su u utorak, na posebnoj sjednici
Vijeća za implementaciju mira na nivou političkih direktora,
prezentirali zajednički program ekonoske reforme. Prezentacija
je održana u zgradi zajedničkih institucija u Sarajevu, a
sastankom je predsjedavao visoki predstavnik, Paddy Ashdown.

Nakon uvodne riječi koju je dao ministar vanjskih poslova
Zlatko Lagumdžija, prezentacije su održali ministrica vanjske
trgovine i ekonomskih odnosa Azra Hadžiahmetović i ministar
trezora institucija BiH Ante Domazet.  Nakon toga uslijedile
su  izjave  entitetskih  premijera  Alije  Behmena  i  Mladena
Ivanića.

U svojim prezentacijama, ministrica Hadžiahmetović i ministar
Domazet opisali su negativne socijalne i ekonomske posljedice
trenutnog  lošeg  stanja  bh  privrede,  uključujući  niska
primanja, visoku nezaposlenost, i nedostatak perspektiva za
mlade.

Iako  organi  vlasti  ne  mogu  direktno  otvarati  novi  radna
mjesta, izlagači su se složili da oni mogu raditi na stvaranju
uvjeta za razvoj privatnih preduzeća, i na taj način ekonomski
rast i porast zaposlenosti.  U svom uvodu, ministar vanjskih
poslova Lagumdžija istakao je da je “nepostojanje dosljedne i
koordinirane  ekonomske  reforme  osnovni  uzrok  siromaštva  i
nezaposlenosti u ovoj zemlji.  Danas su se nadležni ministri
iz državne i entitetskih vlada sastali da bi to promijenili i
dogovorili se o zajedničkom programu ekonomske reforme.”

U svojoj prezentaciji, ministrica Hadžiahmetović je rekla da
su druge zemlje ove regije već pokrenule bolne ali efikasne

reforme i da sada već uživaju u njihovim bogatim plodovima.
“Prije petnaest godina, mađarska privreda se nalazila daleko
iza privrede bivše Jugoslavije, no ona sljedeće godine postaje
članica Evropske unije,” rekla je.

Ministar  Domazet  je  rekao  da  je  cilj  ekonomskih  mjera  da
podstaknu kako strane tako i domaće investitore da krenu sa
poslovanjem u Bosni i Hercegovini. “Svi oni u nestabilnom
poslovnom okruženju u BiH vide najozbiljniju prijetnju velikim
investicijama.”

Premijeri  Ivanić  i  Behmen  nakon  toga  su  istakli  koje  su
nadležnosti entiteta za ekonomsku reformu, te kako se one
uklapaju u ukupni program reforme.

Ministri  su  se  složili  da  postoji  pet  opštih  prioriteta
ekonomske reforme:

Podrška privatnim preduzećima, ubrzanje privatizacije,
uklanjanje prepreka biznisu, te stvaranje klime koja će
biti privlačna investitorima;
Poboljšanje  rada  organa  vlasti  kako  bi  on  postao
efikasniji, te smanjenje nepotrebnih troškova u njihovom
radu;
Stvaranje  garancija  za  slobodu  kretanja  robe,  ljudi,
usluga  i  kapitala  putem  stvaranja  jedinstvenog
ekonomskog  prostora;
Obezbijeđenje  visokokvalitetnih  komunalnih  i  javnih
usluga;
Obezbjeđenje pristupačnog sistema socijalne zaštite za
stare i ugrožene.

Vijeće za implementaciju mira razmotriće prirotete koje su
istakli bosanskohercegovački ministri, a koji će služiti kao
osnova za sporazum između BiH i međunarodne zajednice, u kome
će  biti  definirane  ekonomske  reforme  koje  će  Bosna  i
Hercegovina  provesti  u  sljedećih  nekoliko  godina  uz  pomoć
međunarodne zajednice. 


